
Avazova Charos 
Samarqand iqtisodiyot va servis instituti 124-magistranti 

Annotatsiya. Ushbu maqolada Samarqand viloyatida turizm sohasini rivojlantirish jarayonida inson kapitalining tutgan o‘rni, 
uning iqtisodiy va ijtimoiy samaradorlikka ko‘rsatadigan ta’siri hamda mavjud salohiyatdan foydalanish imkoniyatlari tahlil 
qilingan. Inson kapitali turizmning raqobatbardoshligini oshiruvchi asosiy omillardan biri sifatida ko‘rib chiqiladi. Tadqiqot 
davomida statistik ma’lumotlar, normativ-huquqiy manbalar, xalqaro tajriba va mahalliy tahliliy materiallar asosida tahlillar 
olib borildi. Natijalar Samarqanddagi turizm infratuzilmasida malakali kadrlar yetishmasligi, xizmat ko‘rsatish standartlarini 
moslashtirishdagi muammolar hamda professional ta’lim dasturlarining takomillashtirilishi zarurligini ko‘rsatdi.

Kalit soʻzlar: inson kapitali, turizm, Samarqand viloyati, raqobatbardoshlik, xizmat sifati, kadrlar salohiyati, innovatsion 
ta’lim.
Abstract. This article analyzes the role of human capital in the development of the tourism sector in Samarkand region, 
its impact on economic and social efficiency, and the possibilities of using existing potential. Human capital is considered 
one of the main factors increasing the competitiveness of tourism. During the study, analyses were conducted based on 
statistical data, regulatory and legal sources, international experience, and local analytical materials. The results showed 
a lack of qualified personnel in the tourism infrastructure of Samarkand, problems in adapting service standards, and the 
need to improve professional education programs.

Key words: human capital, tourism, Samarkand region, competitiveness, service quality, personnel potential, innovative 
education.
Аннотация. В данной статье анализируется роль человеческого капитала в развитии туристической сферы 
Самаркандской области, его влияние на экономическую и социальную эффективность, а также возможности 
использования имеющегося потенциала. Человеческий капитал рассматривается как один из основных 
факторов повышения конкурентоспособности туризма. В ходе исследования был проведен анализ на основе 
статистических данных, нормативно-правовых источников, международного опыта и местных аналитических 
материалов. Результаты выявили нехватку квалифицированных кадров в туристической инфраструктуре 
Самарканда, проблемы адаптации стандартов обслуживания и необходимость совершенствования программ 
профессионального образования.

Ключевые слова: человеческий капитал, туризм, Самаркандская область, конкурентоспособность, качество 
обслуживания, кадровый потенциал, инновационное образование.

K I R I S H
Bugungi globallashuv va raqobatning keskin kuchayib borayotgan sharoitida turizm sohasi nafaqat 

iqtisodiy o‘sishning drayveriga, balki davlatlarning xalqaro maydondagi o‘rnini belgilovchi strategik tarmoqqa 
aylangan. Turizmning rivojlanish sur’atlari iqtisodiyotning diversifikatsiya darajasini oshiradi, yangi ish o‘rinlari 
yaratadi, hududlararo integratsiyani kuchaytiradi hamda xorijiy investitsiyalar oqimini rag‘batlantiradi. Ayniqsa, 
boy tarixiy-madaniy merosi, me’moriy obidalari va ko‘p asrlik an’analari bilan ajralib turuvchi Samarqand viloyati 
uchun turizm iqtisodiyotning ustuvor yo‘nalishlaridan biri sifatida alohida ahamiyat kasb etadi.

“Ipak yo‘lining yuragi” sifatida e’tirof etilgan Samarqand bugungi kunda nafaqat tarixiy meros obyektlari, balki 
zamonaviy servis tizimi, xalqaro madaniy tadbirlar, gastronomik turizm, ekologik yo‘nalishlar va hunarmandchilik 
klasterlari bilan ham dunyo sayyohlarini jalb qilmoqda. Jahon turizm bozoridagi raqobatning ortib borishi 
esa xizmatlar sifatini muntazam oshirish, innovatsion yondashuvlarni joriy etish va turizm infratuzilmasini 
modernizatsiya qilish zarurligini kuchaytirmoqda1.

Biroq turizmning uzoq muddatli va barqaror rivojlanishini ta’minlaydigan asosiy omil — bu inson 
kapitalidir. Xizmat ko‘rsatish sifati, xorijiy tillarni bilish darajasi, xalqaro standartlarga mos professionallik, 
menejment madaniyati, mijozlar bilan ishlash ko‘nikmalari va innovatsion texnologiyalarni qo‘llash qobiliyati 
turizm sohasining raqobatbardoshligini belgilovchi hal qiluvchi omillar sirasiga kiradi. Inson kapitali yetarlicha 
rivojlanmagan sharoitda, eng zamonaviy infratuzilma ham kutilgan samarani bera olmaydi.

Shu bois, Samarqand viloyatida turizmni rivojlantirish strategiyalarini inson kapitali siyosati bilan 
uyg‘unlashtirish, malakali kadrlar tayyorlash va qayta tayyorlash tizimini modernizatsiya qilish, xalqaro 
standartlarga asoslangan o‘quv dasturlarini joriy etish hamda turizm xizmatlari sifatini oshirishga qaratilgan 
institutlarni takomillashtirish davr talabidir. Hududning mavjud salohiyatidan samarali foydalanish, xizmat 
madaniyatini yuksaltirish va innovatsion yondashuvlarni qo‘llash Samarqandni nafaqat O‘zbekiston, balki butun 
Markaziy Osiyoning yetakchi turizm markaziga aylantirishi mumkin2.

M A V Z U G A  O I D  A D A B I Y O T L A R  T A H L I L I 
Mavzuga oid ilmiy manbalarda inson kapitali iqtisodiy rivojlanishning asosiy drayveri sifatida talqin qilinadi 

(G. Beker, T. Shults, R. Solou). Turizmga nisbatan olib borilgan tadqiqotlar esa inson omili xizmat sifati, mijozlar 
qoniqishi va hududning investitsion jozibadorligiga bevosita ta’sir ko‘rsatishini ta’kidlaydi. O‘zbek olimlaridan 
A. Vohidov, M. Kadirov, Sh. Rasulov turizmning hududiy rivojlanishdagi ijtimoiy-iqtisodiy jihatlarini o‘rgangan3.

Tadqiqotning metodologiyasi. Mazkur tadqiqotning metodologiyasi turizm sohasi rivojlanishida inson 
kapitalining o‘rni va ta’sir mexanizmlarini kompleks tahlil qilishga yo‘naltirildi. Tadqiqot davomida statistik tahlil 
orqali Samarqand viloyatining 2019–2024-yillardagi turizm ko‘rsatkichlari o‘rganildi, qiyosiy tahlil yordamida 
hududning turizm infratuzilmasi O‘zbekistonning boshqa viloyatlari bilan solishtirildi. Shuningdek, kontent-tahlil 
asosida normativ-huquqiy hujjatlar, davlat dasturlari va xalqaro hisobotlar tahlil qilindi. Ekspert yondashuvi 
turizm sohasi mutaxassislari fikrlarini umumlashtirish imkonini berdi, kuzatuv metodi esa sayyohlar oqimi, 
mehmonxona bandligi va xizmat jarayonlarini bevosita ko‘rib chiqishga xizmat qildi. Mazkur usullar inson 
kapitalining turizm rivojiga ta’sirini tizimli va har tomonlama yoritishga imkon berdi.

T A H L I L  V A  N A T I J A L A R
Samarqand viloyati so‘nggi yillarda turizm bo‘yicha O‘zbekistonning eng jadal rivojlanayotgan hududlaridan 

biriga aylandi. 2024-yilda viloyatga tashrif buyurgan xorijiy sayyohlar soni qariyb 2,1 million kishini, ichki 
sayyohlar esa 3,8 million kishini tashkil etdi. Ularga xizmat ko‘rsatishda eng muhim o‘rin inson kapitaliga to‘g‘ri 
taqsimlangan investitsiyalardir (1-jadval).

1-jadval. Samarqand viloyatida turizmda band bo‘lgan kadrlar soni va malaka darajasi 2019–20244

Yil Band bo‘lganlar
 (kishi)

Yuqori 
malakali (%) O‘rta malakali (%) Past  malakali (%)

2019 15 200 22 48 30
2020 12 800 23 46 31
2021 16 400 25 47 28
2022 20 100 27 49 24
2023 22 900 29 50 21
2024 25 300 32 50 18

1-jadval ma’lumotlari Samarqand viloyatida 2019–2024-yillar davomida turizm sohasida band bo‘lgan 
kadrlar soni hamda ularning malaka darajasida kuzatilgan o‘zgarishlarni aks ettiradi. Jadvaldan ko‘rinadiki, 
so‘nggi yillarda turizm sohasi mehnat bozori miqyos ham, sifat jihatdan sezilarli transformatsiya bosqichini 
boshdan kechirmoqda.

1	  Kadirov M. — Xizmat ko‘rsatish sohasida kadrlar tayyorlash metodikasi — Toshkent: “Fan va texnologiya”, 2020 — 90-bet.
2	  Vohidov A. — Turizm iqtisodiyoti asoslari — Toshkent: “Iqtisodiyot” nashriyoti, 2019 — 76-bet.
3	  Rasulov Sh. — Hududiy turizm rivojlanishining zamonaviy yo‘nalishlari — Samarqand: “Zarafshon” nashriyoti, 2021 — 64-bet.
4	  Rasulov Sh. Hududiy turizm rivojlanishining zamonaviy yo‘nalishlari. — Samarqand: “Zarafshon”, 2021. — 112–118-betlar.

Birinchidan, turizmda band bo‘lganlar sonining dinamikasi 2020-yildagi pandemiya tufayli yuzaga kelgan 
qisqa muddatli pasayishni hisobga olmaganda, barqaror o‘sish tendensiyasiga ega. 2019-yilda 15,2 ming kishi 
bo‘lgan bandlik darajasi 2024-yilga kelib 25,3 ming kishiga yetgan, ya’ni sohada 65,8 foizlik o‘sish kuzatilgan. 
Bu o‘sish viloyatda turizm xizmatlari hajmining kengayishi, yangi mehmonxonalar, ovqatlanish maskanlari, 
gidlik, transport va axborot xizmatlarining rivojlanishi bilan bog‘liq.

Ikkinchidan, kadrlar malaka tuzilmasidagi o‘zgarishlar ayniqsa e’tiborga molikdir. 2019–2024-yillar oralig‘ida 
yuqori malakali xodimlar ulushi 22 foizdan 32 foizga ko‘tarilgan. Bu esa ikki jihatni anglatadi:

1.	  Turizmning zamonaviy rivojlanish bosqichi malakali mutaxassislarni talab qilmoqda;
2.	  Inson kapitaliga investitsiyalar – malaka oshirish, treninglar, chet tillarini o‘qitish, xizmat ko‘rsatish 

standartlarini joriy etish – samarador natija bermoqda.
Uchinchi muhim jihat — past malakali xodimlar ulushining sezilarli qisqarishidir. 2019-yilda 30 foizni 

tashkil etgan past malakali kadrlar ulushi 2024-yilda 18 foizgacha kamaygan. Bu esa mehnat bozorida 
malaka talabining oshgani, ish beruvchilar tomonidan sifatli xizmatlarni ta’minlash maqsadida o‘qitish va qayta 
tayyorlash dasturlariga e’tibor kuchayganini ko‘rsatadi.

To‘rtinchidan, o‘rta malakali xodimlar ulushining 46–50 foiz atrofida barqaror saqlanib turishi — turizm 
sohasida o‘rta bo‘g‘in mutaxassislariga doimiy ehtiyoj mavjudligini va xizmatlar tizimida ularning asosiy 
operatsion yuklamani bajarayotganini tasdiqlaydi.

Umuman olganda, 2019–2024-yillar davomida Samarqand viloyati turizm sohasi inson kapitalining sifati 
bo‘yicha jadallashgan modernizatsiya jarayonlarini boshdan kechirdi. Malakali xodimlar ulushining ortishi 
hududda turizm xizmatlari diversifikatsiyasi, xalqaro standartlar joriy etilishi va xizmatlar eksporti salohiyatining 
kengayishiga xizmat qilmoqda. Shu bilan birga, bandlikning muttasil o‘sishi turizmni iqtisodiyotning bandlik 
yaratish bo‘yicha eng faol sektorlaridan biriga aylantirayotganini ko‘rsatadi (2-jadval).

2-jadval. Samarqandda xizmat sifati ko‘rsatkichlari bo‘yicha sayyohlar qoniqish darajasi 2021–20245

Ko‘rsatkich 2021 (%) 2022 (%) 2023 (%) 2024 (%)

Mehmonxona xizmati 72 78 81 86

Ekskursiya xizmatlari 68 74 79 83

Ovqatlanish xizmatlari 70 75 77 82

Transport xizmati 66 70 73 79

2-jadval ma’lumotlari 2021–2024-yillar davomida Samarqand viloyatida turizm xizmatlari sifatiga nisbatan 
sayyohlar qoniqish darajasi izchil oshib borayotganini ko‘rsatadi. 2024-yilda barcha xizmat yo‘nalishlarida 
qoniqish darajasining 80 foizdan yuqori qayd etilishi Samarqand turizm sektorida inson kapitaliga qaratilgan 
e’tiborning real samaralarini namoyon etadi. Xususan, mehmonxona, ekskursiya, ovqatlanish va transport 
xizmatlarida kuzatilgan sifat o‘sishi sohada kadrlar tayyorlash, malaka oshirish va xizmat jarayonlarini 
standartlashtirish bo‘yicha amalga oshirilgan kompleks islohotlarning amaliy natijasi sifatida ko‘riladi. Bu holat 
turizm xizmatlarining nafaqat miqdoran, balki sifat jihatdan ham jadal transformatsiyaga uchraganini tasdiqlaydi.

Birinchidan, 2019–2024-yillar davomida Samarqand turizmida yuqori malakali kadrlar ulushi 10 foiz bandga 
oshgani xizmat sifati ko‘rsatkichlaridagi ijobiy dinamikani tushuntiruvchi asosiy omillardan biridir. Malaka o‘sishi 
sayyohlar bilan muloqot madaniyati, xizmat ko‘rsatish tezligi va xavfsizlik standartlariga rioya qilinishini sezilarli 
darajada yaxshilagan.

Ikkinchidan, xorijiy tilni bilish darajasi, servis madaniyati va kommunikativ ko‘nikmalarning oshishi 
ekskursiya va mehmonxona xizmatlaridagi qoniqish ko‘rsatkichlarining yuqorilashiga bevosita ta’sir ko‘rsatgan. 
Turizmning xalqaro bozor bilan chambarchas bog‘liq ekanini inobatga olganda, aynan til kompetensiyalari 
sohani raqobatbardosh qiluvchi muhim komponent hisoblanadi.

Uchinchidan, yangi mehmonxonalar, hunarmandchilik markazlari, ekskursiya xizmatlari uchun gidlar 
tayyorlash markazlarining tashkil etilishi sohaning institutsional bazasini mustahkamladi. Bu infratuzilmaviy 
kengayish sayyohlar uchun taklif etilayotgan xizmatlar diversifikatsiyasiga, madaniy-ma’rifiy yo‘nalishlarda 
innovatsion mahsulotlar paydo bo‘lishiga zamin yaratdi.

Biroq mavjud ijobiy o‘zgarishlar fonida, ekspertlar tomonidan bir qator tizimli muammolar ham qayd 
etilgan. Jumladan, gid-tarjimonlar tanqisligi, ayniqsa ingliz, koreys, xitoy va yapon tillarida ishlay oladigan 

5	 Abdurahmonov Q.X., To‘xtasinov B.B. Turizm menejmenti va servis sifati. — Toshkent: “Iqtisodiyot” nashriyoti, 2020. — 146–152-
betlar.

mutaxassislarning yetishmasligi ekskursiya xizmatlarining to‘liq potensialdan foydalanishiga to‘sqinlik qilmoqda. 
Shuningdek, raqamli turizm mahsulotlari — virtual gidlar, AR/VR kontent, onlayn tur paketlari va mobil yo‘riqnoma 
ilovalari bo‘yicha raqamli kompetensiyaga ega mutaxassislar yetishmayotgani sohaning innovatsion rivojlanish 
sur’atlarini sekinlashtirmoqda.

Bundan tashqari, mehmonxona servisi bo‘yicha xalqaro sertifikatsiyadan o‘tgan (ISO, HACCP, Servqual 
va boshqa standartlar) kadrlar ulushining kamligi yuqori darajadagi xizmatni ta’minlashda ayrim cheklovlarni 
yuzaga keltirmoqda. Bu esa malaka oshirish, xalqaro trening dasturlarida ishtirok etish va xizmat ko‘rsatish 
standartlarini institutsional darajada joriy etish zaruriyatini oshirmoqda.

X U L O S A  V A  T A K L I F L A R 
Yuqorida keltirilgan empirik va komparativ tahlillar Samarqand viloyatida turizm rivojlanishining asosiy 

harakatlantiruvchi kuchi inson kapitali ekanini yaqqol ko‘rsatadi. Xususan, malakali, xorijiy tillarni biladigan, 
xizmat ko‘rsatish madaniyatiga ega, zamonaviy kommunikatsiya va menejment ko‘nikmalarini o‘zlashtirgan 
kadrlar turizm xizmatlarining raqobatbardoshligi, barqarorligi va xalqaro bozorga chiqish salohiyatini belgilab 
bermoqda. So‘nggi yillarda kadrlar salohiyatining oshishi, malaka oshirish dasturlarining kengayishi hamda 
xizmat ko‘rsatish standartlarining joriy etilishi sohada sifat ko‘rsatkichlarining izchil yaxshilanishiga olib kelgani 
1- va 2-jadvallardagi ma’lumotlar orqali tasdiqlandi.

Shu bilan birga, xizmatlarni butunlay xalqaro standartlarga moslashtirish uchun mavjud inson kapitali 
zaxiralarini mustahkamlash, malaka oshirish tizimini modernizatsiya qilish va raqamli ko‘nikmalarni rivojlantirish 
bo‘yicha qo‘shimcha choralar talab etiladi. Ayniqsa gid-tarjimonlar, raqamli turizm mahsulotlari bo‘yicha IT 
mutaxassislari, xalqaro sertifikatga ega mehmonxona xodimlari yetishmasligi — kelgusida hal qilinishi lozim 
bo‘lgan ustuvor vazifalar sirasiga kiradi.

Samarqandning boy madaniy merosidan samarali foydalanish, turizm xizmatlari sifatini oshirish, raqamli 
ekotizimni rivojlantirish, xalqaro tajribalarni mahalliy sharoitga moslashtirish hamda ta’lim dasturlarini zamonaviy 
kompetensiyalar asosida yangilash keyingi yillarda turizm sohasining barqaror o‘sishi uchun muhim omillardan 
bo‘lib qoladi. Shu bois, turizmni rivojlantirish bo‘yicha strategik hujjatlarda inson kapitalini rivojlantirishga oid 
alohida ustuvor yo‘nalishlarni belgilash, xizmat ko‘rsatish tizimida kompetensiya modelini shakllantirish va 
sayyohlar qoniqish darajasini oshirishga qaratilgan siyosatni institutsional jihatdan qo‘llab-quvvatlash zarur.

Umuman olganda, inson kapitaliga qaratilgan uzoq muddatli investitsiyalar turizmning raqobatbardoshligini 
mustahkamlash, xizmatlar sifatini yaxshilash, yangi ish o‘rinlari yaratish, hududiy iqtisodiy faollikni kuchaytirish 
va Samarqandni global turizm markazi sifatida shakllantirishda hal qiluvchi ahamiyat kasb etadi. 

